
Nòt pou laprès
Nou menm òganizasyon ki siyen nòt sa, nou vle enfòme opinyon piblik nasyonal ak entènasyonal la sou posibilite pou Administrasyon Martelly - Paul la pibliye pa dekrè nouvo dekrè lwa minyè a ki fabrike nan laboratwa Bank Mondyal. Nou vle denonse yon seri aktivite konpayi k ap travay sou zafè min yo ap fè nan kominote yo pou manipile epi pouri lespri popilasyon nan zòn kote yo prevwa al fè piyaj yo. Aloske, Biwo min ak enèji pa sispann klewonen gen yon moratwa sou kesyon min nan peyi a aprè rezolisyon Sena Repiblik la te pran depi lane 2013.
Nou vle raple gouvèmman an akò li te siyen ansanm ak pati politik yo, pou yo te debloke kriz ki te anvlimen nan fen lane 2014 la, pou pa gen okenn lòt dekrè apa dekrè pou òganize eleksyon yo. Jan nou konstate deja plizyè dekrè ki pa gen anyen pou wè ak eleksyon gen tan pran. Sa ki montre gouvènman an pa kenbe mo l.
Nou menm òganizasyon ki siyen nòt sa, se avèk gwo kè kase nou aprann inisyativ pouvwa anplas la pou li ta pibliye nouvo dekrè  lwa sou min yo pandan yo fèmen je yo sou tout analiz ak pwopozisyon nou te fè yo.
N ap fè tout moun sonje avan pwojè dekrè lwa min nan ki nan tiwa primati a te ekri anba chal nan kad yon konplo Bank Mondyal, gouvèman repiblik la, kompayi min yo ak sektè prive ayisyen an san li pa pran an konsiderasyon dizon plizyè òganizasyon sosyete sivil la ak moun k ap viv nan kominote kote yo prevwa fè eksplwatasyon min yo.
Nou gen plis tèt chaje toujou lè nou sonje pwojè lwa sa a ki fèt san konsilte popilasyon an. Demach sa a se yon veritab vant tou louvri pou fasilite konpayi yo vin fè piyaj sou resous natirèl yo libe libè. Sa se yon mannyè pou anpwazonnen anviwonman peyi a ki deja an degraba, vyole dwa grandèt pèp yo, dwa sosyal, kiltirèl ak ekonomik popilasyon ayisyèn nan. Mete sou sa, avan pwojè lwa a fè gwo bak parapò ak manman lwa peyia ak  tout nòm entènasyonal yo sou koze aktivite min ki garanti epi pwoteje dwa moun, nan transparans nan domèn anviwonman.
N ap sinyale si gouvènman an pran dekrè lwa sa a l’ap retire dwa palman an genyen pou vote bon jan lwa pou pwoteje resous peyi a.  Lè nou sonje gwo dappiyanp ki te fèt nan miragwàn ak Renolds e nan Gonayiv ak Sedren kote rezilta yo montre tout richès yo t al jwenn konpayi sa yo epi mizè, malsite, anpwazonman anviwònman ak fatra toksik te rete pou kominote ak moun ki ladan yo.
Fas ak malè pandye sa, nou men  òganizasyon ki siyen nòt sa a  nou vle:
1- Lanse yon pinga bay gouvènman Martelly/ Paul la ak konplis li yo pou yo pa pibliye okenn dekrè lwa sou min ;
2- Lanse yon pinga bay “kominote entènasyonal” la ki apiye je fèmen gouvènman an nan desizyon malouk sa a ;
3- Mande tout otorite nan Leta yo  ak Biwo min ak èneji pou yo respekte rezolisyon Palman an ki te mande kanpe sou pwosesis eksplwatasyon Min nan peyi a;
4- Mande tout moun nan peyi a pou mobilize nan lide pou bare lawout ak tout aksyon gouvènman ak konpayi yo ap fè nan kesyon eksplwatasyon min nan plizyè depatman peyi a ;
5- fè apèl ak vijilans òganizasyon dwa moun nan nivo nasyonal ak entènasyon pou vin pote kole nan mobilizasyon kont eksplwatasyon min nan peyia.
Ayiti, 30 septanm 2015

